
“O kayong mga naniwala, matakot kayo kay Allah nang tunay na pagkatakot, at
huwag kayong mamatay maliban na kayo ay mga Muslim.” (Surah Alo Imran: 102)

Mga alipin ni Allah Subhanahu wa Ta’ala, katakutan natin si Allah ng tunay
na pagkatakot sa pamamagitan ng pagtitis at pasasalamat. Ang bawat tao sa
Mundo ay haharap sa dalawang uri ng pagsubok mula kay Allah Subhanahu wa
Ta’'ala, ito ang mabuti at masama. Kapag ang dalawang ito o isa man sa mga ito
ay kanyang nararanasan, tunay na siya ay sinusubok ni Allah. Kapag ang kanyang
nararanasan ay mabuti, siya ay magpasalamat kay Allah, - siya ay gagantimpalaan
at kalulugdan ni Allah. At kapag ang kanya namang nararanasan ay masama o
mabigat na pagsubok subalit ito ay kanyang pinagtisan, siya rin ay
gagantimpalaan at kalulugdan ni Allah. Ito ay tanda ng isang taong may
pananampalataya kay Allah. Ang sinumang nagtataglay ng dalawang katangiang
ito ay nagtataglay ng ganap na pananampalataya. Siya ay pinagpala ni Allah na
magkakamit ng Kanyang gantimpala — ang Jannatul Firdaus. Sinabi ng Propeta
(sallallahu ‘alayhi wa sallam),

“Nakamamangha ang kalagayan ng isang mananampalataya. Katotohanan, ang
lahat ng kanyang kalagayan ay mabuti para sa kanya. At ito ay hindi tinataglay ng
ninuman maliban sa mananampalataya: kapag siya ay nagkamit ng biyaya ay
nagpapasalamat (kay Allah) at iyon ay mabuti para sa kanya. At kapag siya naman
ay makaranas ng kahirapan ay nagtitiis at iyon ay mabuti para sa kanya.” (Inulat
ni Muslim)

Ang pagtitiis ay may tatlong uri: (1) ang pagtitiis sa pagsunod kay Allah, (2)
ang pagtitiis mula sa paggawa ng kasalanan, at (3) ang pagtitiis sa mga pagsubok
ni Allah. Ang una ay kung paano mo pagtitisan ang pagsunod kay Allah nang
walang halong pagtanggi o pamimilit sa pagsunod sa kautusan ni Allah. Sapagkat
napapaloob dito ang ‘Mashaqgah’ o kahirapan sa pagsasagawa nito gaya ng
Salah kung paano mo ito maisagawa sa takdang oras nito. At kabilang dito ang
‘Fi'l’ 0 pagkilos na nagiging dahilan upang ikaw ay mapagod at maisantabi mo ang
iyong mga mahahalagang gawain nang dahil sa Salah. Gayunpaman ito ay
pahahalagahan sa atin ni Allah. Ang Zakah ay isa rin sa mga mabibigat na gawain
sapagkat nababawasan nito ang iyong kayamanan. Ang hangad ng ating mga
sarili ay madagdagan nang madagdagan ang ating mga iniimpok na kayamanan
at ayaw natin itong mabawasan. Ito ay dalawa lamang sa mga pagsunod o
pagsamba kay Allah na nagtataglay ng Mashaqgqgah o kahirapan na dapat nating
pagtiisan.

Ang pangalawa ay ang pagtitis mula sa paggawa ng kasalanan. Ito ay
kasalungat ng pagsunod kay Allah. Ang lahat ng ipinagbawal ni Allah ay kabilang
sa kasalanan gaya ng pag-inom ng alak, pangangalunya, pagnanakaw, at iba
pang bagay na ipinagbawal ni Allah. At ang pangatlo ay ang pagtitis sa mga
pagsubok ni Allah. Sinabi ng Rasulullah (sallallahu ‘alayhi wa sallam),

“‘Hindi maglalaho ang pagsubok sa isang mananampalatayang lalaki at
mananampalatayang babae sa kanyang sarili, sa kanyang anak, at sa kanyang
kayamanan o ari-arian, hanggang sa dumating siya kay Allah na wala siyang bahid
ng kasalanan.” (Inulat ni At-Tirmidhi)



Ang ibig sabihin ng Hadith na ito mga minamahal kong kapatid sa
pananampalataya, kapag ang mananampalataya ay sinubok ni Allah, iyon ay
pagpapatawad mula kay Allah. Ngunit kapag ang hindi mananampalataya ay
sinubok ni Allah, iyon ay parusa sa kanya mula kay Allah dito sa Mundo bago pa
man sya dumating sa kabilang-buhay.

Si Allah ay nagbigay ng magandang balita para sa mga taong matiisin. Siya
ay nagsabi:

“At magbigay ng magandang balita para sa mga matiisin. Sila yaong nagsasabi
kung sila ay nakakaranas ng kapinsalaan: ‘Tunay na kami ay nagmula kay Allah
at tunay na kami ay muling magbabalik sa Kanya.” (Surah Al-Bagarah: 155-156)

Ang lahat ng katibayan na nabanggit ay nagpapatunay na ang Muslim ay
labis na nangangailangan ng pagtitiis. Siya ay dapat magtaglay nito upang maging
maayos ang takbo ng kanyang buhay dito sa Mundo hanggang sa kabilang-buhay,
at upang makamit niya ang mga pagpapala at kabutihan na kanyang inaasam.

Ang pasasalamat ay kabilang sa mga pinakamaiinam na katangian ng
Muslim na kinalulugdan ni Allah. Sa pamamagitan nito ay dinadagdagan ni Allah
ang ating mga biyaya. Kung gaano kadalas ang pagpapasalamat mo kay Allah sa
mga biyayang ipinagkakaloob Niya sa iyo, kaunti man ito o marami ay gayundin
naman ang katumbas nitong biyaya na ipagkakaloob sa iyo ni Allah. Mga kapatid,
isa ito sa mga sekretong ‘amal o gawain upang dumami ang biyaya mula kay Allah.
Si Allah ay nagsabi sa Qur-an:

“Kung magpapasalamat kayo ay dadagdagan ko ang biyaya Ko sa inyo.” (Surah
Ibrahim: 7)

Subalit ang nakalulungkot mga kapatid, sa panahon natin ngayon kapag
tayo ay na bankrupt o nalugi sa negosyo ay sinisisi pa natin si Allah. Ang sinasabi
ng ilan, ‘napakamalas naman ng panahon ngayon’. Hindi ba natin alam na ang
katagang ito ay haram? Hindi ba natin alam na ang lahat ng nangyayari ay ayon



sa pagtatakda ni Allah? Hindi ba natin alam na ang panahon ay si Allah?
Katotohanang ipinagbawal sa atin ng Rasulullah (sallallahu ‘alayhi wa sallam) ang
pagmura sa panahon sapagkat ang nangangasiwa nito ay si Allah. Ngunit kapatid
ano ba ang tunay na pasasalamat kay Allah? Ito ba ang pagsasabi lamang ng
‘Alhamdulillah’? O kaya ‘salamat kay Allah’? Ang mga katagang ito ay hindi sapat.
Bagkus ang tunay na pasasalamat kay Allah ay ang pagsunod sa Kanyang mga
kautusan at pag-iwas sa Kanyang mga ipinagbabawal.

Nabanggit sa isang Hadith na isinalaysay ni ‘Aishah (radhiyallahu ‘anha),
iIsang gabi ang Rasulullah (sallallahu ‘alayhi wa sallam) ay nagsasagawa ng
Qiyamul-layl o Tahajud hanggang sa ang kanyang mga paa ay nanghihina.
Tinanong siya ni ‘Aishah (radhiyallahu ‘anha): ‘Bakit mo ito ginagawa 0 sugo ng
Allah? Hindi ba ipinatawad na ni Allah ang iyong kasalanan at ang iyong magiging
kasalanan?’ Ang tugon sa kanya ng Propeta (sallallahu ‘alayhi wa sallam),

“O ‘Aishah, hindi ba marapat na ako ay maging mapagpasalamat (kay Allah)?
nagpapasalamat? (Inulat ni Muslim)

Sinabi ni Ibn kathir (rahimahullah) ay nagsabi, “Magsipaggawa kayo ng mga
mabubuting gawa sapagkat iyan ay tanda na kayo ay kabilang sa mga taong
mapagpasalamat.”

Mga alipin ni Allah, ang mga nabanggit nating dalawang katangian: ang Sabr
0 pagtitiis at Shukr o pasasalamat, ay kabilang sa mga dahilan upang makamit
natin ang kaluguran ni Allah, at ang sinumang kinalulugdan ni Allah ay walang
alinlangang magtatagumpay sa mundo at sa kabilang-buhay. Ibilang nawa tayo ni
Allah sa mga taong matiisin at mapagpasalamat sa Kanya at buksan sa atin ang
lahat ng kabutihan sa Mundo hanggang sa kabilang-buhay. Allahumma ameen.

